
Бахтиёр Шоҳназаров фақат “Даракчи” учун 

Туркиядан хабар қилади.

УНИВЕРСИАДА БАҲОНА... 
(maqola e’lon qilinmagan)

Талаба ёшларнинг навбатдаги бутунжаҳон универсиада ўйинлари 11 – 21 август кунлари Туркиянинг гўзал шаҳарларидан ҳисобланган Измирда бўлиб ўтади. “Даракчи”нинг жамоатчи мухбири Бахтиёр Шоҳназаров Туркиядан газетамиз учун махсус хабар қилади.

Албатта, универсиада ўйинларининг қардош мамлакатда ўтказилиши биз учун алоҳида аҳамиятга эга. Шу баҳона, Туркия ҳақида қисқача маълумот бермоқчимиз. 


Туркия Республикаси буюк йўлбошчи Мустафо Камол Отатурк раҳбарлигида чет эл босқинчиларига қарши олиб борилган тўрт йиллик кураш натижасида 1923 йили ташкил топди. Шу тариқа, Кичик Осиё, Африканинг шимоли, Оврўпанинг жанубий ва шарқий қисмларига қадар ҳудудда беш юз йил ҳукмронлик қилган Усмонийлар империяси ўрнида янги давлат дунёга келди. 

Мамлакат жойлашган ҳудуд стратегик ва жўғрофий нуқтаи-назардан тенгсиз ҳисобланади. Туркиянинг уч тарафи денгиз билан ўралган бўлиб, мамлакат соҳилларини шимолда Қора денгиз, шимоли-ғарбда Мармара, ғарбда Эгей ва жанубда Ўрта ер денгизлари сувлари ювиб туради. Ўлка қуруқликда Юнонистон, Булғористон, Гуржистон, Арманистон, Озарбайжоннинг Нахичеван Мухтор Республикаси, Эрон, Ироқ ва Сурия билан чегарадош. Туркия аҳолиси 70 миллиондан ортиқ бўлиб, унинг асосий қисмини турк миллатига мансублар ташкил қилади.  


Туркия Республикаси ташкил топган илк кунларидан бошлаб ғарб давлатларига хос ривожланиш йўлини танлади. Мамлакат сиёсий ҳаётида катта ислоҳотлар амалга оширилди. Миллий бош кийими ҳисобланган фес (қизил рангли, уни “Чолиқуши” телесериалида кўргансиз) расмий идораларда кийилишининг тақиқланиши ва алифбо ислоҳоти буларнинг энг муҳимлари ҳисобланади. 1925 йили араб алифбоси бекор қилиниб, лотин алифбосига асосланган янги ёзув жорий қилинди. (Шу ўринда, Ўзбекистонда ҳам 1929 йили лотин алифбосига ўтилгани ва ушбу ёзув 1940 йилгача амал қилганлигини эслатиб ўтиш мақсадга мувофиқ бўлади. Аммо, собиқ шўро ҳукумати туркий халқлар бир-бири билан яқинлашишининг олдини олиш мақсадида 1940 йили кирил алифбосини жорий қилди). 

1924 йили Туркиянинг пойтахти мавқеини олган Анқара мамлакатнинг сиёсий маркази ҳисобланиб, шаҳарда тўрт миллиондан ортиқ аҳоли истиқомат қилади. Бироқ, ўн икки миллионга яқин аҳолиси бор, деб тахмин қилинган Истанбул дунёдаги кўзга кўринган метрополлардан биридир. Эгей денгизининг Измир кўрфазида жойлашган Измир аҳолиси эса уч миллион атрофида.


Туркия парламентар республика ҳисобланади. Ҳукуматни бош вазир бошқариши сабабли, мамлакатда президент ваколатлари анча чекланган. Шунинг учун, кундалик хабарларда сўз асосан бош вазирнинг у ёки бу фаолияти ҳақида боради. “Буюк миллат мажлиси” деб номланган парламент депутатлари 550 кишидан иборат бўлиб, сайловларда энг кўп овоз олган партия ҳукуматни тузади. Амалдаги парламентда “Ак парти” (Оқ партия) вакиллари депутатларнинг ярмидан кўпини ташкил қилади. Бу эса иқтидордаги партия бошқа партиялар билан иттифоқ, яъни коалиция тузмасдан, қонунларни қабул қилишига имкон бермоқда. Яқинда мамлакатда чоп этиладиган нуфусли газеталардан бири хабар қилишича, битта партия аъзолари кўпчиликни ташкил қилган ҳукуматлар мамлакатни бошқарган пайтлар иқтисодиётда яхши натижаларга эришилган бўлиб, ҳозирги бош вазир Режеп Эрдўған бошчилигидаги ҳукумат ҳам шу жумласига кирар экан. 

Туркия 1952 йилдан бери НАТО ҳарбий блогига аъзо бўлса, 1962 (!) йилдан  бери Оврўпа Иттифоқига киришни кутмоқда. Хабарингиз бор, 2004 йил 1 майда Оврўпа Иттифоқига аъзо давлатлар сони 15 тадан 25 тага етди. Шу йил 3 октябрда Туркия билан Оврўпа Иттифоқи орасида аъзолик билан боғлиқ музокаралар бошланади. Агар Эстония, Латвия, Литва каби собиқ шўро республикалари ОИга аъзо бўлиб кириши учун ўн йилча кифоя қилган, Булғористон ва Руминия эса икки йилдан кейин ОИга киришини назарда тутадиган бўлсак, Туркия учун ОИ эшиги ҳали-вери очилмайдиган кўринади. Кузатувчиларга кўра, бу муддат яна ўн йилга қадар чўзилиши мумкин (Бу ҳақда муқаддам “Даракчи”да алоҳида мақола эълон қилгандик – Б.Ш.). 

Юқоридаги аҳволга қарамай, сўнгги йилларда мамлакатда катта ўзгаришлар рўй бермоқда. Қонунларни ОИ қонунчилиги андозалари даражасига чиқариш, инсон ҳуқуқларини ҳимоя қилиш борасида инқилобий ўзгаришлар амалга оширилди. Иқтисодиёт соҳадаги ривожланиш алоҳида эътиборга лойиқ. Бироқ, мамлакатда ишсизлик даражаси анча юқори. Бўлгинчи курд террористик гуруҳларига қарши кураш эса кун тартибидаги долзарб масалалардан бири бўлиб, террорга қарши курашга мамлакат бюджетининг катта қисми сарф қилинмоқда. 

Юқоридагиларга қарамай, Туркиянинг халқаро миқёсдаги эътибори ортиб бормоқда. Буни мамлакатга келаётган туристлар сони мунтазам ошаётганидан ҳам кўриш мумкин. Хусусан, бу йил Туркиянинг тарихий жойларини кўриш, дам олиш ҳамда савдо-сотиқ қилиш мақсадида мамлакатга 20 миллион хорижлик келиши кутилмоқда. Бу эса, фақатгина туризмнинг ўзидан мамлакатга 18 миллиард АҚШ доллари миқдорида валюта киради, дегани.

Ҳақиқатан ҳам, Туркия туристлар учун ўзига хос жаннат ҳисобланади. Мамлакатнинг ҳар тарафида ҳам қадимий юнон, ҳам мусулмон, ҳамда насроний маданиятига оид сон-саноқсиз осори-атиқалар мавжуд. Боз устига, денгизда чўмилиб бўлгач, бир соатдан кейин тоғда чанғи учиш каби ноёб имкониятни Туркияда учратиш мумкин. Ўртаер ва Эгей денгизлари соҳилларида жойлашган дунёга машҳур Анталья, Алания, Бодрум, Мармарис, Қушадаси каби курорт шаҳарларни Ўзбекистондагилар ҳам яхши билишади. Туристларга хизмат қиладиган отелларнинг аксариятида “отел баҳосига ҳамма нарса киради” деган принцип амал қилади. Бу, отелда озиқ-овқатдан бошлаб, кўрсатиладиган хизматларнинг ҳаммаси бепул, деган маънони англатади.


Антальянинг юз километр жанубида Олимпус ёнартоғи жойлашган. Табиатнинг бу мўъжизасидан ҳар қандай киши хайратга тушиши табиий. Тоғдаги тошлар орасидан оловлар чиқиб туради. Айтишларича, қадимги юнонлар олимпиада ўйинлари машъаласини ёқиш учун оловни шу ердан олишган экан.


Универсиада ўтказиладиган Измир шаҳрига яқин масофаларда қадимий Эфес шаҳри харобалари, Биби Марям ибодатхонаси, Селчуқ, Троя каби дунёга машҳур тарихий обидалар жойлашган. 


Измирда 180 мамлакатдан спортчилар қатнашиши кўзда тутилаётган универсиада ўйинлари учун барча тегишли ишлар якунланди. Спорт иншоотлари таъмирланиб, шаҳар кўчалари ўзига хос байрамона кўриниш олди. Универсиадага тайёргарлик ишларига 300 миллион доллар маблағ сарфланди. 

Шуни алоҳида таъкидлаш зарурки, Туркиянинг йирик шаҳарларида транспорт зичлиги муаммоси мавжуд. Айниқса, эрталабки ва кечки соатларда Истанбул, Анқара каби шаҳар кўчаларида автомобиллар, таъбир жоиз бўлса, одим-одим ҳаракат қилади. Транспорт ҳаракати муаммосини ҳал қилиш борасида Измирда катта ишлар амалга оширилиб, йирик автомагистраллар барпо қилинди. Шаҳарда икки йилдан бери метро фаолият кўрсатмоқда. Шаҳар марказини Эгей университети билан боғлайдиган метро йўналишида жами тўққизта бекат мавжуд бўлиб, йўлнинг бешта бекати ер устида жойлашган. Қолган тўртта бекат ва уларга олиб борувчи йўл ер остидадир. 

Туркия туризм мамлакати бўлганлиги сабабли, дунёдаги жуда кўп мамлакатлар фуқаролари ўлкага бевосита кириш пайтида аэропортларда, портларда ёки бошқа чегара пунктларида виза олишлари мумкин. Оврўпа Иттифоқига аъзо давлатлар, шунингдек Озарбайжон, Қозоғистон, Қирғизистон ва Туркманистон фуқароларидан эса ҳеч қандай виза талаб қилинмайди! 

Хўш, Туркияга, хусусан Измирга Ўзбекистондан қандай йўл билан келиш мумкин? Афсуски, мамлакатимиз фуқаролари бу борада бироз тер тўкишларига тўғри келади. Аввало виза олиш масаласини ҳал қилишингиз керак. Чунки, Ўзбекистон ва Туркия орасида фуқароларнинг ўзаро борди-келдилари виза орқали амалга оширилади. 

Виза масаласини ҳал қилгач, “Турк ҳаво йўллари”нинг “Боинг-737” русумли ҳайбатли самолётларида мазза қилиб Истанбулга учиб келасиз. Самолёт салонига ўзингиз билан қўлингизда олиб кирадиган юкларингиздан ташқари, багажга 35 килограмм юкни бепул топшириш ҳуқуқига эга эканлигингизни алоҳида таъкидламоқчиман. Чунки, бу миқдор бизнинг ҳаво йўлларимизда атиги 20 килограммни ташкил қилади, холос. 


Дарвоқе, “Turk Hava Yollari” жадал ривожланаётган авиакомпаниялардан ҳисобланади. Бугунги кунда авиакомпания самолётлари билан дунёнинг 78 та шаҳрига учиш мумкин. Бу жиҳатдан, кўпгина йўловчилар “Турк ҳаво йўллари”дан Истанбул орқали бошқа шаҳарларга транзит учишлар учун фойдаланиши диққатга сазовордир. 


Мазкур мақоламизда навбатдаги бутунжаҳон универсиада ўйинлари ўтказиладиган Измир шаҳри ва Туркия ҳақида айрим маълумотларнигина келтира олдик, холос. Универсиада муваффақиятли ўтишига шак-шубҳа йўқ. Биз мамлакатимиз спортчиларига қардош юртда ўтказиладиган спорт байрамида муносиб қатнашишларини тилаб қоламиз.
Бахтиёр Шоҳназаров,

Измир, Туркия.

Анвар, сиздан илтимос, мақоланинг охирги қисмларини қисқартирмасдан берсангиз. Раҳмат! 
